
URDHËR
Nr. 113, datë 15.3.2022

PËR MIRATIMIN E RREGULLORES “PËR MASAT MBROJTËSE KUNDËR
DËMTUESVE TË BIMËVE”

Në zbatim të nenit 102, pika 4 të Kushtetutës të Republikës së Shqipërisë, në pikën 3, të nenit
14, të ligjit nr. 105/2016, “Për mbrojtjen e bimëve”, të ndryshuar, ministri i Bujqësisë dhe
Zhvillimit Rural,

VENDOSI:
1. Miratimin e rregullores “Për masat mbrojtëse kundër dëmtuesve të bimëve”, bashkëlidhur

këtij urdhri.
2. Ngarkohen për zbatimin e këtij urdhri, Drejtoria e Përgjithshme e Politikave dhe

Programeve të Bujqësisë, Sigurisë Ushqimore dhe Zhvillimit Rural, Autoriteti Kombëtar i
Veterinarisë dhe Mbrojtjes së Bimëve, Autoriteti Kombëtar i Ushqimit dhe Instituti i Sigurisë
Ushqimore dhe Veterinarisë.

Ky urdhër hyn në fuqi pas botimit në Fletoren Zyrtare.
MINISTËR I BUJQËSISË DHE ZHVILLIMIT RURAL

Frida Krifca
RREGULLORE

PËR MASAT MBROJTËSE KUNDËR DËMTUESVE TË BIMËVE
KREU I

DISPOZITA TË PËRGJITHSHME
Neni 1

Qëllimi dhe fusha e zbatimit
Qëllimi i kësaj rregulloreje është të parandalojë hyrjen dhe përhapjen e dëmtuesve karantinorë

dhe dëmtuesve jokarantinorë në territorin e Republikës së Shqipërisë, për të siguruar një mbrojtje
sa më të mirë të bimëve, produkteve bimore dhe objektet e tjera që janë objekti i kontrollit
fitosanitar.

Neni 2
Përkufizimet

Për qëllim të kësaj rregulloreje, termat e përcaktuar në nenin 2, të ligjit nr. 105/2016, “Për
mbrojtjen e bimëve”, të ndryshuar, kanë të njëjtin kuptim. Zbatohen gjithashtu termat specifikë,
të përcaktuar në aneksin 1 të kësaj rregulloreje. Ndërsa, termat e mëposhtëm kanë këto kuptime:

a) “Certifikatë fitosanitare e brendshme” është një dokument zyrtar i lëshuar nga shërbimi i
mbrojtjes së bimëve i zonës nga ku është prodhuar, i cili deklaron që bimët, produktet bimore
dhe objektet e tjera janë kontrolluar zyrtarisht në vendin e origjinës dhe janë gjetur të pastra nga
dëmtuesit karantinorë. Ajo shpreh gjendjen fitosanitare të një ngarkese që plotëson standardet e
sigurisë fitosanitare, të përcaktuara nga legjislacioni në fuqi në Republikën e Shqipërisë;

b) “Certifikatë fitosanitare për eksport” është dokumenti zyrtar i lëshuar nga shërbimi i
mbrojtjes së bimëve i zonës nga ku është prodhuar, i cili tregon se kushtet fitosanitare të bimëve,



produkteve bimore me rrezik dhe objekteve të tjera plotësojnë standardet e sigurisë fitosanitare,
të përcaktuara nga legjislacioni në fuqi në Republikën e Shqipërisë;

c) “Certifikatë për rieksport” është dokumenti zyrtar i lëshuar nga shërbimi i mbrojtjes së
bimëve për dërgesat që rieksportohen, pasi inspektimet zyrtare kanë siguruar se në dërgesën e re
nuk ka rreziqe fitosanitare;

ç) “Deklaratë zyrtare” është një certifikatë fitosanitare, një pasaportë bimore, një vulë në
ambalazhet dhe paletat prej druri;

d) “Kontrolli fizik” është kontrolli mbi bimët, produktet bimore dhe objektet e tjera sipas
rastit, kontrollet në paketim, mjetet e transportit, etiketimin dhe temperaturën, marrjen e
mostrave për analizë, testim ose diagnostikim dhe çdo kontroll tjetër të nevojshëm për të
verifikuar respektimin e rregullave të referuara sipas legjislacionit për shëndetin e bimëve;

dh) “Kontrolli dokumentar” është ekzaminimi i certifikatës fitosanitare, vërtetimeve zyrtare
dhe dokumenteve të tjera, duke përfshirë dokumente të natyrës tregtare, të cilat kërkohen për të
shoqëruar ngarkesën;

e) “Kontrolli i identitetit” është inspektimi vizual për të verifikuar që përmbajtja dhe etiketimi i
një ngarkese, duke përfshirë vulat dhe mjetet e transportit, korrespondojnë me informacionin e
dhënë në certifikatën fitosanitare, vërtetimet zyrtare dhe dokumentet e tjera që e shoqërojnë
ngarkesën;

ë) “Kontrolli i një dëmtuesi” është kontrolli ose çrrënjosja e një popullate të dëmtuesve;
f) “Lot” është një numër njësish të një malli të vetëm, të identifikueshme nga homogjeniteti i

tij i përbërjes, origjinës dhe që përbëjnë pjesë të një ngarkese;
g) “Mostrim” është marrja e mostrës;
gj) “Ngarkesë” është një sasi bimësh, produktesh bimore dhe/ose objektesh të tjera, të

parashikuara në këtë rregullore, të cilat lëvizin në një destinacion të caktuar dhe që përfaqësohen
nga një certifikatë fitosanitare e vetme (një ngarkesë mund të jetë e përbërë nga një ose më shumë
lote);

h) “Pikë e inspektimit kufitar” është aeroporti, porti detar ose një pikë hyrjeje kufitare
tokësore, të përcaktuara zyrtarisht për hyrjen e bimëve, të produkteve bimore dhe objekteve të
tjera, të parashikuara në këtë rregullore;

i. “Praktikisht e pastër nga dëmtuesit” është prania e dëmtuesve, të ndryshëm nga dëmtuesit
karantinor të vendit ose dëmtuesit karantinor të zonës së mbrojtur, në bimët për mbjellje ose
bimët frutore, e cila është nën kufirin kritik për të siguruar cilësi dhe dobi të pranueshme të këtyre
bimëve;

j) “Provë” është ekzaminimi zyrtar, i ndryshëm nga ai vizual, për të përcaktuar një dëmtues ose
për të vërtetuar praninë e tij në një ngarkesë;

k) “Qasja e sistemeve” nënkupton integrimin e masave të ndryshme të menaxhimit të rrezikut,
të paktën dy prej të cilave veprojnë në mënyrë të pavarur dhe kur ato zbatohen së bashku, arrijnë
nivelin e duhur të mbrojtjes kundër dëmtuesve karantinor të vendit;

l) “Rieksport” (ose ngarkesë e rieksportuar) është një ngarkesë, e cila është importuar nga një
shtet, nga i cili eksportohet pa u ekspozuar ndaj infektimeve ose kontaminimeve nga dëmtuesit.
Ngarkesa nuk duhet të ekspozohet ndaj infektimeve ose kontaminimeve nga dëmtuesit edhe nëse
kjo ngarkesë ruhet, ndahet, kombinohet me ngarkesa të tjera ose i ndryshohet ambalazhi;

ll) “Risk” është një funksion i probabilitetit të një efekti negativ në shëndetin e bimëve ose
mjedisin dhe i ashpërsisë së këtij efekti, si pasojë e një rreziku;

m) “Stacion karantinor” është çdo stacion zyrtar për mbajtjen e dëmtuesve, bimëve,
produkteve bimore ose objekteve të tjera në karantinë;

n) “Trajtim” është një procedurë zyrtare e autorizuar për ngordhjen, largimin ose bërjen
jopjellore të dëmtuesit;

nj) “Vend origjine” është vendi ku rriten bimët, nga të cilat rrjedhin produktet bimore,
objektet e tjera të ekspozuara për herë të parë ndaj kontaminimit/infektimit nga dëmtuesit;



o) “Vrojtim” është një procedurë zyrtare e kryer gjatë një periudhe të caktuar kohore për të
përcaktuar karakteristikat e një popullate dëmtuesish ose për të përcaktuar se cilat specie janë të
pranishme në një zonë;

p) “Rrezik” është çdo agjent ose gjendje që mund të ketë një efekt negativ në shëndetin e
bimëve ose mjedisin.

KREU II
DËMTUESIT KARANTINORË, ZONAT E MBROJTURA DHE DËMTUESIT

JOKARANTINORË
Neni 3

Dëmtuesit karantinorë
1. Një dëmtues karantinor për një territor të caktuar është dëmtuesi që përmbush të gjitha

kushtet e mëposhtme dhe përfshihet në listën e përmendur në pikën 3 të këtij neni:
a) nuk është i pranishëm në territor, ose, nëse është i pranishëm, nuk është shpërndarë

gjerësisht brenda atij territori;
b) është në gjendje të hyjë, të vendoset dhe të përhapet brenda territorit, ose, nëse është i

pranishëm në territor, por jo i shpërndarë gjerësisht, është në gjendje të hyjë, të vendoset dhe të
përhapet brenda atyre pjesëve të territorit ku nuk është ende i pranishëm;

c) hyrja, vendosja dhe përhapja e tij, ka një ndikim të papranueshëm ekonomik, mjedisor ose
social në atë territor, ose, nëse është i pranishëm por jo i shpërndarë gjerësisht, për ato pjesë të
territorit në të cilat ai nuk është ende i pranishëm, dhe;

ç) ekzistojnë masa të realizueshme dhe efektive për të parandaluar hyrjen, vendosjen ose
përhapjen e atij dëmtuesit brenda këtij territori dhe për të zbutur rreziqet dhe ndikimin e tyre.

2. Ndalohet hyrja, përhapja, shumëzimi ose lëshimi i dëmtuesve karantinorë sipas pikës 2 të
këtij neni, brenda territorit të Republikës së Shqipërisë.

3. Lista e dëmtuesve karantinorë të vendit që nuk dihet të jenë hasur në territorin e Republikës
së Shqipërisë, është e përcaktuar në pjesën A, në aneksin 2 të kësaj rregulloreje dhe lista e
dëmtuesve karantinorë të vendit që dihet të jenë hasur në territorin e Republikës së Shqipërisë,
është e përcaktuar në pjesën B, në aneksin 2 të kësaj rregulloreje.

Neni 4
Zonat e mbrojtura dhe dëmtuesit karantinorë përkatës

Lista e zonave të mbrojtura dhe dëmtuesve karantinë të zonave të mbrojtura përkatëse,
përcaktohet në aneksin 3 të kësaj rregulloreje.

Neni 5
Dëmtuesit jokarantinorë të rregulluar të vendit dhe bimët e specifikuara për mbjellje,

me kufirin kritik
1. Një dëmtues jokarantinor i rregulluar është dëmtuesi që përmbush të gjitha kushtet e

mëposhtme dhe përfshihet në listën e përmendur në pikën 3, të këtij neni:
a) është i pranishëm në territorin e vendit;
b) nuk është një dëmtues karantinor i Republikës së Shqipërisë;
c) transmetohet kryesisht përmes bimëve specifike për mbjellje;
ç) prania e tij në këto bimë për mbjellje ka një ndikim ekonomik të papranueshëm mbi

përdorimin e synuar të këtyre bimëve për mbjellje;
d) disponohen masa efektive për të parandaluar praninë e tij në bimët përkatëse për mbjellje.



2. Ndalohet hyrja dhe përhapja e dëmtuesve jokarantinorë të rregulluar të vendit sipas pikës 2,
në bimët për mbjellje përkatëse.

Ndalimi i parashikuar në nënparagrafin e parë nuk zbatohet në rastet e mëposhtme:
a) lëvizja e bimëve për mbjellje brenda ose ndërmjet ambienteve të operatorit profesional

përkatës;
b) lëvizja e bimëve për mbjellje të nevojshme për dezinfektimin e tyre.
3. Lista e dëmtuesve jokarantinorë të rregulluar të vendit dhe bimët specifike për mbjellje me

kufirin kritik, përcaktohen në aneksin 4 të kësaj rregulloreje. Këto bimë për mbjellje nuk lejohen
të hyjnë ose lëvizin brenda territorit të vendit, nëse prania e dëmtuesve jokarantinor të rregulluar
(DJKRR) ose simptomave të shkaktuara nga DJKRR-të në këto bimë për mbjellje është mbi
kufirin kritik të përcaktuar.

KREU III
MASAT PËR PARANDALIMIN E DJKRR-ve DHE BIMËT, PRODUKTET BIMORE

DHE OBJEKTET E TJERA QË NDALOHEN TË IMPORTOHEN NË REPUBLIKËN E
SHQIPËRISË

Neni 6
Masat për të parandaluar praninë e DJKRR-ve në bimë specifike për mbjellje

1. Masat për të parandaluar praninë e DJKRR-ve në bimët e specifikuara për mbjellje, në lidhje
me lëvizjet dhe hyrjet brenda territorit të vendit, përcaktohen në aneksin 5 të kësaj rregulloreje.

2. Detyrimet që rrjedhin nga anekset 4 dhe 5 të kësaj rregulloreje, nuk do të ndikojnë në
detyrimet e përcaktuara në legjislacionin për materialin mbjellës dhe shumëzues bimor, në lidhje
me:

a) inspektimet, marrjen e mostrave dhe testimet e bimëve të përcaktuara për mbjellje ose bimët
nga të cilat kanë origjinën;

b) origjinën e bimëve përkatëse për mbjellje nga zonat ose territoret të cilat janë të pastra ose
me mbrojtje fizike nga DJKRR-të përkatëse;

c) trajtimet e bimëve të përcaktuara për mbjellje ose bimëve nga të cilat kanë origjinën;
ç) prodhimin e bimëve për mbjellje.
3. Detyrimet e përcaktuara në anekset IV dhe V të kësaj rregulloreje, nuk do të ndikojnë në

përjashtimet për bimët për mbjellje, të miratuara sipas legjislacionit për materialin mbjellës dhe
shumëzues bimor, nga kërkesat për tregtim të përcaktuara nga ky legjislacion, duke përfshirë
përjashtimet:

a) në lidhje me furnizimin e bimëve për mbjellje për organet zyrtare të testimit dhe inspektimit;
b) në lidhje me furnizimin e bimëve për mbjellje të rritura për ofruesit e shërbimeve për

përpunim ose paketim, me kusht që ofruesi i shërbimeve nuk fiton autorësinë e prodhuesit të
bimëve të furnizuara në këtë mënyrë dhe sigurohet identiteti i bimëve;

c) në lidhje me furnizimin e bimëve për mbjellje në kushte të caktuara për ofruesit e
shërbimeve për prodhimin e disa lëndëve të para bujqësore, të destinuara për qëllime industriale,
ose shumëzimin e farës për këtë qëllim;

ç) për bimët për mbjellje të destinuara për qëllime shkencore, punë përzgjedhëse, qëllime të
tjera testimi ose provash;

d) nga kërkesat e tregtimit në lidhje me bimët për mbjellje të pacertifikuara përfundimisht;
dh) nga kërkesat e tregtimit për bimët për mbjellje me destinacion eksportin drejt të gjitha

vendeve.
Neni 7

Ndalimi i importit të bimëve, produkteve bimore dhe objekteve të tjera, në territorin e
Republikës së Shqipërisë



1. Bimët, produktet bimore apo objekte të tjera nuk duhet të hyjnë në territorin e Republikës
së Shqipërisë nëse e kanë origjinën nga vendet ose zonat e përcaktuara në pikën 2 të këtij neni.

2. Bimët, produktet bimore dhe objektet e tjera me origjinë nga vendet ose zonat e përcaktuara
në aneksin 4 të kësaj rregulloreje, ndalohen të importohen në Republikën e Shqipërisë.

KREU IV
BIMËT, PRODUKTET BIMORE DHE OBJEKTET E TJERA DHE KËRKESAT E

VEÇANTA PËRKATËSE TË TYRE
Neni 8

Importi i bimëve, produkteve bimore dhe objektet e tjera dhe kërkesat e veçanta
përkatëse për hyrjen e tyre në territorin e Republikës së Shqipërisë

Bimët, produktet bimore dhe objekte të tjera mund të hyjnë ose të lëvizin brenda territorit të
vendit, vetëm nëse plotësohen kërkesat e përcaktuara në aneksin 7 të kësaj rregulloreje.

Neni 9
Bimët, produktet bimore dhe objektet e tjera, me origjinë nga territori i vendit,

kërkesat e veçanta përkatëse për lëvizjen e tyre brenda vendit
1. Lëvizja brenda territorit të vendit të bimëve, produkteve bimore dhe objekteve të tjera sipas

pikës 2 të këtij neni, bëhet vetëm nëse plotësohen kërkesat e veçanta.
2. Lista e bimëve, produkteve bimore dhe objekteve të tjera me origjinë brenda vendit dhe

kërkesat e veçanta përkatëse për lëvizjen e tyre brenda territorit të vendit përcaktohen në aneksin
8 të kësaj rregulloreje.

KREU V
PAJISJA ME CERTIFIKATË FITOSANITARE DHE PASAPORTË BIMORE

Neni 10
Bimët, produktet bimore dhe objekte të tjera, të cilat duhet të shoqërohen me

certifikatë fitosanitare, si dhe ato për të cilat certifikata fitosanitare, nuk kërkohet për
hyrjen e tyre në territorin e Republikës së Shqipërisë

1. Lista e bimëve, produkteve bimore dhe objekteve të tjera, ku për importin e tyre në
territorin e Republikës së Shqipërisë kërkohet një certifikatë fitosanitare, përcaktohet në pjesën A,
të aneksit 9 të kësaj rregulloreje.

2. Lista e bimëve, produkteve bimore dhe objekte e tjera, ku për importin e tyre në territorin e
Republikës së Shqipërisë nuk kërkohet një certifikatë fitosanitare, përcaktohet në pjesën C, të
aneksit 9 të kësaj rregulloreje.

3. Të gjitha bimët e tjera, përveç bimëve të përcaktuara në pikat 1 dhe 2 të këtij neni, lejohen
të importohen në territorin e Republikës së Shqipërisë, vetëm nëse shoqërohen me një certifikatë
fitosanitare. Kodet NK të disponueshme për këto bimë janë të përcaktuara në pjesën B, të aneksit
9 të kësaj rregulloreje.

Neni 11
Bimët, produktet bimore dhe objektet të tjera për të cilat kërkohet pasaportë bimore

për lëvizjen brenda territorit të vendit.
1. Pasaportat bimore nevojiten për lëvizjen e bimëve, produkteve bimore dhe objekteve të

tjera brenda territorit të Republikës së Shqipërisë.



2. Lista e bimëve, produkteve bimore dhe objekteve të tjera për të cilat kërkohet pasaportë
bimore për lëvizjen e tyre brenda territorit të Republikës së Shqipërisë, përcaktohet në aneksin 9
të kësaj rregulloreje.

Neni 12
Bimët, produktet bimore dhe objektet e tjera për të cilat kërkohet një certifikatë

fitosanitare për hyrjen e tyre në një zonë të mbrojtur nga disa vende të tjera të origjinës
ose dërgimit

Lista e bimëve, produkteve bimore dhe objekteve të tjera, ku për hyrjen e të cilave në zona të
mbrojtura nga dëmtuesit nga disa vende të tjera të origjinës ose dërgimit kërkohet një certifikatë
fitosanitare, përcaktohet në aneksin 10 të kësaj rregulloreje.

KREU VI
EKSPORTI I BIMËVE, PRODUKTEVE BIMORE DHE OBJEKTEVE TË TJERA

Neni 13
Certifikata fitosanitare për eksportin

1. Në rastet kur për eksportin e një bime, produkti bimor ose objekti tjetër, kërkohet një
certifikatë fitosanitare sipas kërkesave fitosanitare të importit të vendit importues, Autoriteti
Kombëtar i Veterinarisë dhe Mbrojtjes së Bimëve (AKVMB) lëshon këtë certifikatë me kërkesë të
përdoruesit profesionist, kur përmbushen të gjitha kushtet e mëposhtme:

a) operatori profesionist është i regjistruar ose regjistrohet nga AKVMB-ja në përputhje me
nenin 6/1, të ligjit nr. 105/2016, “Për mbrojtjen e bimëve”;

b) operatori profesionist ka nën kontrollin e tij bimët, produktet bimore ose objektet e tjera që
do të eksportohen;

c) garantohet që bimët, produktet bimore ose objektet e tjera janë në përputhje me kërkesat
fitosanitare për importin e vendit importues.

AKVMB-ja lëshon gjithashtu certifikatë fitosanitare eksporti, me kërkesë të personave të
ndryshëm nga operatorët profesionistë, me kusht që të përmbushen kushtet e përcaktuara në
shkronjat “b” dhe “c”.

2. Pa cenuar detyrimet sipas Konventës Ndërkombëtare të Mbrojtjes së Bimëve (IPPC), dhe
duke pasur parasysh standardet ndërkombëtare përkatëse, certifikata fitosanitare e eksportit
lëshohet kur informacioni i disponueshëm nga operatori profesionist i garanton AKVMB-së të
vërtetojë konformitetin e bimës, produktit bimor ose objektit tjetër me kërkesat fitosanitare të
vendit importues. Sipas rastit, ky informacion mund ta ketë origjinën nga një ose më shumë prej
elementeve të mëposhtme:

a) inspektimet, kampionimet dhe testimet e bimëve, produkteve bimore dhe objekteve të tjera,
ose vendit të prodhimit të tyre dhe zonës së sigurisë së tij;

b) informacion zyrtar mbi statusin e dëmtuesve në vendin e prodhimit, zonën ose vendin e
origjinës të bimëve, produkteve bimore ose objekteve të tjera;

c) pasaporta bimore, siç përcaktohet në nenin 12, të ligjit nr. 105/2016, “Për mbrojtjen e
bimëve”, që shoqëron bimët, produktet bimore ose objektet e tjera, kur kjo pasaportë bimore
vërteton rezultatet e inspektimeve nga AKVMB-ja;

ç) vula për trajtimin e ambalazheve dhe paletave prej druri, siç përcaktohet në nenin 11, të ligjit
nr. 105/2016, “Për mbrojtjen e bimëve”;

d. informacioni zyrtar i përfshirë në certifikatën fitosanitare të përmendur te rubrika
“Deklaratë shtesë”, kur bimët, produktet bimore ose objektet e tjera janë futur në territorin e
Shqipërisë nga një vend tjetër.



3. Certifikata fitosanitare e eksportit duhet të jetë në përputhje me përshkrimin e përcaktuar në
aneksin 12 të kësaj rregulloreje.

Neni 14
Certifikata fitosanitare e rieksportit

1. Për rieksportin e bimëve, produkteve bimore dhe objekteve të tjera të importuara në
territorin e Shqipërisë në vend të certifikatës fitosanitare të eksportit, lëshohet certifikatë
fitosanitare e rieksportit nga Shqipëria.

AKVMB-ja lëshon certifikatën fitosanitare të rieksportit me kërkesë të operatorit profesionist,
kur plotësohen të gjitha kushtet e mëposhtme:

a) operatori profesionist është i regjistruar ose regjistrohet nga AKVMB-ja në përputhje me
nenin 6/1, të ligjit nr. 105/2016, “Për mbrojtjen e bimëve”;

b) operatori profesionist ka nën kontroll bimët, produktet bimore dhe objektet e tjera që do të
rieksportohen;

c) garantohet që bimët, produktet bimore ose objektet e tjera të jenë në përputhje me kërkesat
fitosanitare të vendit importues përkatës.

AKVMB-ja lëshon gjithashtu certifikatë fitosanitare rieksporti, me kërkesë të personave të
ndryshëm nga operatori profesionist, me kusht që të përmbushen kushtet e përcaktuara në
shkronjat “b” dhe “c”.

2. Pa cenuar detyrimet sipas IPPC-së dhe duke pasur parasysh standardet ndërkombëtare
përkatëse, certifikata fitosanitare e rieksportit lëshohet kur informacioni i disponueshëm lejon
certifikimin e konformitetit me kërkesat fitosanitare të vendit importues dhe kur përmbushen të
gjitha kushtet e mëposhtme:

a) certifikata fitosanitare origjinale që shoqëron bimët, produktet bimore ose objektet e tjera
nga vendi i origjinës, ose një kopje e noterizuar e saj, i bashkëngjitet certifikatës fitosanitare të
rieksportit;

b) bimët, produktet bimore dhe objektet e tjera nuk janë rritur, prodhuar ose përpunuar për të
ndryshuar natyrën e tij që nga hyrja e tij në territorin e vendit;

c) bima, produkti bimor ose objekti tjetër nuk ka qenë i ekspozuar ndaj ndonjë rreziku të
infektimit ose kontaminimit me dëmtuesit karantinorë ose dëmtuesit jokarantinorë të rregulluar,
të listuar si të tillë nga vendi i destinacionit, gjatë ruajtjes në vendin tonë nga ku do rieksportohet
drejt vendit tjetër;

ç) identiteti i bimës, produktit bimor dhe objektet e tjera janë ruajtur.
3. Certifikata fitosanitare e rieksportit duhet të jetë në përputhje me përshkrimin dhe formatin

e modelit të përcaktuar në aneksin 13 të kësaj rregulloreje.
Neni 15

Certifikata fitosanitare e brendshme
Certifikata fitosanitare e brendshme lëshohet nga AKVMB-ja për bimët e destinuara për

mbjellje. Formati dhe përshkrimi i certifikatës fitosanitare të brendshme është përcaktuar në
aneksin 14 të kësaj rregulloreje.

KREU VII
INSPEKTIMI DHE KONTROLLI FITOSANITAR I IMPORTEVE

Neni 16
Kontrolli zyrtar në PIK



1. Hyrja në territorin e Republikës së Shqipërisë të bimëve, produkteve bimore dhe objekteve
të tjera, të përcaktuara në pikat 1 dhe 3, të nenit 10, të kreut V, lejohet vetëm nëse ato janë
inspektuar zyrtarisht nga AKU-ja në PIK, dhe nga inspektimi ka rezultuar se:

a) bimët, produktet bimore dhe objektet e tjera, të përcaktuara në pikat 1 dhe 3, të nenit 10, të
kreut V, nuk janë të infektuara apo të kontaminuara nga dëmtuesit karantinorë të përcaktuar në
nenin 3, të kreut II;

b) bimët e specifikuara për mbjellje plotësojnë kërkesat e nenit 5, të kreut II;
c) bimët, produktet bimore dhe objektet e tjera, të përcaktuara në nenin 8, të kreut IV

plotësojnë kërkesat e veçanta të parashikuara në këtë nen. Në rastet kur inspektori gjykon se
duhet të merret mostër përfaqësimi e ngarkesës së bimëve, produkteve bimore ose objekteve të
tjera, të përcaktuara në pikat 1 dhe 3, të nenit 10, të kreut V, me qëllim analizimin laboratorik të
gjendjes fitosanitare, mostra dërgohet për analiza në laboratorin e mbrojtjes së bimëve.
Shpenzimet e analizave i ngarkohen zotëruesit të ngarkesës;

ç) Ngarkesat të cilat shoqërohen me material të ambalazhit prej druri (MAD), duket që MAD
t’i nënshtrohet procedurës sipas detyrimeve të përcaktuara në nenin 11, të ligjit nr. 105/2016,
“Për mbrojtjen e bimëve”, të ndryshuar.

Neni 17
Kontrolli zyrtar me bazë risku

1. Për të kontrolluar përputhshmërinë me rregullat e përcaktuara në këtë rregullore dhe ato të
përcaktuara në nenin 14, të ligjit nr. 105/2016, “Për mbrojtjen e bimëve”, të ndryshuar, AKU-ja
kryen rregullisht kontrolle zyrtare, me bazë risku dhe me frekuencë të përshtatshme, në bimët,
produktet bimore dhe objektet e tjera.

2. Për bimët, produktet bimore dhe objektet e tjera të përcaktuara në pikat 1 dhe 3, të nenit 10,
të kreut V, frekuenca e kontrolleve zyrtare përcaktohet, duke marrë parasysh:

a) rreziqet për shëndetin e bimëve dhe mjedisin;
b) çdo informacion që tregon mundësinë që konsumatorët mund të mashtrohen, identitetin,

vendin e origjinës dhe vendin e prodhimit;
c) historikun e përputhshmërisë me kërkesat e përcaktuara në këtë rregullore dhe legjislacionin

e vendit tonë në këtë fushë të zbatueshme për bimët, produktet bimore dhe objektet e tjera, gjatë
kryerjes së kontrolleve zyrtare, të:

i. vendit eksportues dhe të origjinës ose vendit të prodhimit, sipas rastit;
ii. eksportuesit;
iii. operatorit përgjegjës për ngarkesën.
ç) kontrollet të cilat janë kryer në bimët, produktet bimore dhe objektet e tjera;
d) garancitë që autoritetet kompetente të vendit të origjinës kanë dhënë në lidhje me

përputhshmërinë e bimëve, produkteve bimore dhe objekteve të tjera me kërkesat e përcaktuara
në këtë rregullore dhe legjislacionin e vendit tonë në këtë fushë ose me kërkesat e njohura si të
paktën ekuivalente me to.

3. Kontrolli zyrtar, të parashikuar në pikën 1 të këtij neni, të kryhet në vendin e përcaktuar në
pikat 1 dhe 9, të nenit 14, të ligjit nr. 105/2016, “Për mbrojtjen e bimëve”, të ndryshuar.

Neni 18
Detajet e kontrollit të dokumentacionit, kontrollit të identitetit dhe kontrollit fizik

Kontrolli zyrtar, përfshin:
1. Kontrollin e dokumentacionit, duke zbatuar rregullat e mëposhtme:
a) Për çdo ngarkesë me bimë, produkte bimore dhe objekte të tjera të përcaktuara në pikat 1

dhe 3, të nenit 10 dhe nenit 12, të kreut V, AKU-ja kontrollon dokumentacionin sipas qëllimit



për të cilin është lëshuar certifikata fitosanitare, vërtetimet zyrtare dhe dokumente të tjera që
shoqërojnë ngarkesën si dhe destinacionin e ngarkesës të treguar në këto dokumente;

b) AKU-ja inspekton në lidhje me certifikatën fitosanitare, vërtetimet zyrtare dhe dokumentet
e tjera të përmendura në shkronjën “dh” të nenit 2 të kësaj rregulloreje, për të konstatuar se ato:

i. janë lëshuar nga autoriteti kompetent i vendit të origjinës ose dërgimit, sipas rastit;
ii. përmbajnë një kod unik, janë plotësuar sipas legjislacionit tonë, janë origjinale, të rregullta,

të qarta në identifikimin e dokumentacionit me ngarkesën dhe shërbimin kombëtar që i ka
lëshuar;

iii. informacioni i përfshirë në certifikatën fitosanitare është sipas kësaj rregulloreje.
2. Kontrollin e identitetit, duke zbatuar rregullat e mëposhtme:
a) Gjatë kontrolleve të identitetit në ngarkesat me bimë, produkte bimore dhe objekte të tjera

të përcaktuara në pikat 1 dhe 3, të nenit 10 dhe nenit 12, të kreut V, AKU-ja verifikon që
elementet e mëposhtme korrespondojnë me informacionin e dhënë në certifikatën fitosanitare,
vërtetimet zyrtare dhe dokumente të tjera që shoqërojnë ngarkesën:

i. numrin e specieve të tyre dhe gjininë;
ii. përmbajtjen e ngarkesës;
iii. sasinë e ngarkesës;
iv. vulën/at e duhura dhe shenjat ose kodet identifikuese, kur është e aplikueshme;
v. identifikimin e mjetit të transportit, aty ku është e aplikueshme;
vi. vula në kontejnerë ose mjete transporti, kur është e aplikueshme.
b) Ngarkesat do të shkarkohen pjesërisht ose plotësisht nga mjetet e transportit kur është e

nevojshme të ketë akses të plotë në të gjithë ngarkesën për qëllime të kontrollit të identitetit.
3. Kontrollin fizik, duke zbatuar rregullat e mëposhtme:
a) Gjatë kontrollit fizik në ngarkesat me bimë, produkte bimore dhe objekte të tjera të

përcaktuara në pikat 1 dhe 3, të nenit 10 dhe nenit 12, të kreut V, AKU-ja verifikon që ngarkesa
është në përputhje me rregullat e përcaktuara në ligjin nr. 105/2016 “Për mbrojtjen e bimëve”, të
ndryshuar, dhe këtë rregullore dhe kërkesat specifike të përcaktuara në certifikatën fitosanitare,
vërtetimet zyrtare dhe dokumente të tjera;

b) Ngarkesa do të shkarkohet pjesërisht ose plotësisht nga mjeti i transportit kur është e
nevojshme. Inspektori të ketë akses të plotë në të gjithë ngarkesën për qëllime të kontrollit fizik.

c) Kontrolli fizik i bimëve, produkteve bimore dhe objekteve të tjera të përcaktuar në pikën 1,
të nenit 10 dhe nenit 12, të kreut V dhe, sipas rastit, subjekt i masave emergjente të përcaktuar në
pikën 3, të nenit 8, të ligjit nr. 105/2016 “Për mbrojtjen e bimëve”, të ndryshuar, të kryhet në
përputhje me kërkesat e përcaktuara në aneksin 15 të kësaj rregulloreje;

ç) Kur nga ngarkesat e bimëve, produkteve bimore dhe objekteve të tjera të përcaktuara në
pikat 1 dhe 3, të nenit 10 dhe nenit 12, të kreut V, janë marrë kampione për analiza laboratorike
gjatë kontrolleve fizike dhe nuk dyshohet për ndonjë rrezik të menjëhershëm për shëndetin e
bimëve, ngarkesa të tilla mund të vendosen në treg përpara se të jenë të disponueshme rezultatet
e testeve laboratorike.

Neni 19
Kushtet që duhet të përmbushë një certifikatë fitosanitare

1. Pa cenuar detyrimet sipas Konventës Ndërkombëtare për Mbrojtjen e Bimëve (KNMB) dhe
duke marrë parasysh standardet ndërkombëtare përkatëse, AKU-ja do të pranojë një certifikatë
fitosanitare shoqëruese për bimët, produktet bimore ose objektet e tjera që hyjnë në territorin e
Republikës së Shqipërisë nga një vend tjetër, vetëm nëse përmbajtja e kësaj certifikate është në
përputhje me pjesën A, të aneksit 16, të kësaj rregulloreje. Kur bimët, produktet bimore ose
objektet e tjera që hyjnë në territorin e Republikës së Shqipërisë nga një vend i ndryshëm nga
vendi i tyre i origjinës, AKU-ja pranon certifikatën fitosanitare vetëm nëse ajo përputhet me
aneksin 16, të kësaj rregulloreje:



1.1. Në rastet kur për bimët, produktet bimore dhe objektet e tjera kërkohet një deklaratë
shtesë përkatëse sipas aneksit 9 të kësaj rregulloreje, AKU-ja nuk e pranon certifikatën
fitosanitare kur deklarata shtesë mungon ose është e pasaktë.

1.2. AKU-ja nuk pranon një certifikatë fitosanitare rieksporti nëse ajo nuk shoqërohet nga
certifikata fitosanitare e eksportit origjinale, ose nga një kopje e noterizuar.

2. AKU-ja pranon një certifikatë fitosanitare vetëm nëse ajo përmbush kërkesat e mëposhtme:
a) lëshohet në gjuhën zyrtare të vendit eksportues dhe në gjuhën angleze;
b) i drejtohet autoritetit kompetent kombëtar për mbrojtjen e bimëve, dhe;
c) është lëshuar jo më shumë se 14 ditë, nga data e nisjes së ngarkesës me bimët, produktet

bimore ose objektet e tjera nga vendi i dërgimit ku është lëshuar certifikata fitosanitare.
3. Në rastin e një vendi që është palë kontraktuese në KNMB, AKU-ja pranon vetëm

certifikatat fitosanitare të lëshuara nga autoriteti kompetent kombëtar për mbrojtjen e bimëve të
atij vendi ose nën përgjegjësinë e tij, nga një nëpunës publik i cili është teknikisht i kualifikuar dhe
i autorizuar siç duhet nga autoriteti kompetent kombëtar për mbrojtjen e bimëve.

4. Në rastin e një vendi i cili nuk është palë kontraktuese në KNMB, AKU-ja pranon vetëm
certifikatat fitosanitare që janë lëshuar nga autoritetet kompetente të mbrojtjes së bimëve në
përputhje me rregullat e brendshme të atij vendi dhe pasi është njoftuar vendi jonë për këtë
model certifikate.

KREU VIII
FORMATI I KONTROLLIT ZYRTAR DHE MASAT FITOSANITARE

Neni 20
Formati i kontrollit zyrtar në pikat e inspektimit kufitar për importin dhe tranzitin në

Republikën e Shqipërisë
AKU-ja pas inspektimeve sipas përcaktimeve të neneve 16,17,18 dhe 19, të kësaj rregulloreje,

duhet të plotësojë formatin sipas pjesës A, të aneksit XVII të kësaj rregulloreje, për rastet të
përcaktuara në këtë aneks.

Neni 21
Formati i kontrollit zyrtar për shëndetin e bimëve, brenda territorit të vendit

AKVMB-ja pas kontrollit zyrtar brenda territorit të vendit për shëndetin e bimëve sipas
detyrimëve të kësaj rregulloreje, ligjit nr 105/2016 “Për mbrojtjen e bimëve” dhe aktet nënligjore
të tij, duhet të plotësojë formatin sipas pjesës B, të aneksit XVII të kësaj rregulloreje, për rastet të
përcaktuara në këtë aneks.

Neni 22
Masat fitosanitare për ngarkesat që nuk janë në përputhje me këtë rregullore

1. Kur pas inspektimit fitosanitar të bimëve, produkteve bimore dhe objekteve të tjera
rezulton se kushtet e përcaktuara në këtë regullore, nuk plotësohen, atëherë, sipas rastit, merren
masat e mëposhtme:

a) trajtimi fitosanitar me metoda, të cilat garantojnë dezinfektimin e ngarkesës dhe pajisja me
certifikatë fitosanitare;

b) largimi i pjesëve të infektuara dhe asgjësimi i tyre me metoda, të cilat garantojnë
shkatërrimin e plotë të dëmtuesit dhe bëjnë të pamundur përhapjen e tyre në territorin e vendit
dhe më pas pajisja me certifikatë fitosanitare;



c) lejimi i transportit, nën kontrollin e AKVMB-së, në zona që nuk paraqesin rrezik të
mëtejshëm ose në vende ku do të bëhet përpunimi industrial, kur ky përpunim garanton
shkatërrimin e plotë të dëmtuesve dhe bën të pamundur përhapjen e tyre në territorin e vendit;

ç) asgjësimi i plotë me metoda të cilat garantojnë shkatërrimin e plotë të dëmtuesve dhe bëjnë
të pamundur përhapjen e tyre në territorin e vendit.

2. Të gjitha shpenzimet, që lidhen me masat e përmendura në shkronjat “a” deri në “ç” të
kësaj pike, mbulohen nga zotëruesi i ngarkesës.








































































































































































































































































































































































































































































































































































